	ՀԻՄՆԱՎՈՐՈՒՄ

<<Փրկարարական ծառայողներին և նրանց ընտանիքի անդամներին, ծառայության ընթացքում զոհված (մահացած) ծառայողների ընտանիքի անդամներին ու փրկարարական ծառայության կենսաթոշակառուներին անվճար բժշկական օգնության ցուցաբերման կարգը և պայմանները սահմանելու ու Հայաստանի Հանրապետության 2004 թվականի մարտի 4-ի N318-Ն որոշման մեջ փոփոխություն և լրացումներ կատարելու մասին>> Հայաստանի Հանրապետության կառավարության որոշման նախագծի

	1.
	Անհրաժեշտությունը

	
	2012 թվականի հունվարի 7-ին ուժի մեջ է մտել «Հայաստանի փրկարար ծառայության մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՕ-305-Ն օրենքը (այսուհետ` Օրենք): Օրենքի ընդունման հիմնական նպատակն է եղել  հստակեցնել Նախարարության և Փրկարար ծառայության գործառույթներն ու խնդիրները, կառուցվածքը փոփոխությունների միջոցով դարձնել խնդիրներին  առավել համապատասխանող, միմյանց կրկնող ստորաբաժանումները միավորել, առավել արդյունավետ օգտագործել Նախարարության համակարգի ռեսուրսները, հնարավորինս կենտրոնացնել, պարզեցնել եւ հստակեցնել ֆինանսական ու նյութատեխնիկական միջոցների ստացումը, բաշխումը, նվազեցնել ծախսը, տնտեսված գումարներն ուղղելով Նախարարության խնդիրների իրականացմանը, Փրկարար ծառայությունն, առանձնացված ստորաբաժանման կարգավիճակով, ընգրկել Նախարարության կառուցվածքում: 

Օրենքի 75-րդ հոդվածը լրացվել է հետևյալ բովանդակությամբ 3-10-րդ մասերով.

«3. Հանրապետական գործադիր մարմնի համակարգում գործում է ՀՀ օրենսդրությամբ սահմանված կարգով լիցենզավորված բժշկական հաստատություն` փրկարարական ծառայության ծառայողների և նրանց ընտանիքների անդամների (այդ թվում` կենսաթոշակառուների ու նրանց ընտանիքների անդամների) բուժսպասարկումը և բուժումը կատարելու նպատակով:

4. Հանրապետական գործադիր մարմնի բժշկական հաստատությունը արտակարգ իրավիճակների և ռազմական դրության (պատերազմի) ժամանակ գործում է աղետների բժշկության համակարգում ու իրականացնում է տուժած բնակչության բուժսպասարկում:

5. Հանրապետական գործադիր մարմնի բժշկական հաստատությունից կարող են օգտվել այլ մարմինների ծառայողները և քաղաքացիները: Այդ մարմինների ցանկը և հանրապետական գործադիր մարմնի բժշկական հաստատությունից օգտվելու կարգը սահմանում է ՀՀ կառավարությունը:

6. Հանրապետական գործադիր մարմնի բժշկական հաստատությունում փրկարարական ծառայությունն իրականացվում է սույն օրենքով սահմանված կարգով:

7. Հանրապետական գործադիր մարմնի բժշկական հաստատության գործունեության և ֆինանսավորման կարգը սահմանում է ՀՀ կառավարությունը:

8. Հանրապետական գործադիր մարմնի բժշկական հաստատության փրկարարական ծառայության պաշտոնների համապատասխանությունը սույն օրենքի 13-րդ հոդվածով սահմանված պաշտոնների խմբերին սահմանում է ՀՀ կառավարությունը, իսկ փրկարարական ծառայության պաշտոններում նշանակումները կատարվում, և կոչումները շնորհվում են սույն օրենքով սահմանված կարգով:

9. Հանրապետական գործադիր մարմնի ղեկավարի հրամանով ձևավորվում է հանրապետական գործադիր մարմնի բժշկական հանձնաժողով, և սահմանվում են այդ հանձնաժողովի գործունեության կարգը, պայմանները և լիազորությունները:

10. Սույն հոդվածով նախատեսված բժշկական հաստատությունը ստեղծվում է օրենքով չարգելված միջոցների հաշվին:»:

	2.
	Ընթացիկ իրավիճակը և խնդիրները

	
	 ՀՀ վարչապետի 22.02.2012թ. N153-Ա որոշմամբ հաստատվել է ՀՕ-305-Ն օրենքի կիրարկումն ապահովող միջոցառումների ցանկը, որի համաձայն ՀՀ կառավարության քննարկմանը պետք է ներկայացվի`

- <<ՀՀ կառավարության 2009 թվականի ապրիլի 23-ի N584-Ն և ՀՀ կառավարության 2006 թվականի հունվարի 26-ի N57-Ն որոշումներում փոփոխություններ և լրացումներ կատարելու մասին>> ՀՀ կառավարության որոշման նախագիծը (ցանկի 15-րդ կետ).

-<<Փրկարարական ծառայողներին և նրանց ընտանիքի անդամներին անվճար բժշկական օգնության ցուցաբերման կարգն ու պայմանները սահմանելու մասին>> ՀՀ կառավարության որոշման նախագիծը (ցանկի 16-րդ կետ).

-<<ՀՀ արտակարգ իրավիճակների նախարարության բժշկական հաստատության գործունեության և ֆինանսավորման կարգը սահմանելու մասին>> ՀՀ կառավարության որոշման նախագիծը (ցանկի 17-րդ կետ):

Նշված որոշումներով պետք է ապահովվի բուժհաստատության կազմավորումը և գործունեությունը:

	3.
	Բնագավառում իրականացվող քաղաքականությունը

	
	Իրականացվում է ՀՀ կառավարության որոշումները <<Փրկարար ծառայության մասին>> ՀՀ օրենքին համապատասխանեցման քաղաքականություն:

	4.
	Կարգավորման նպատակը  և բնույթը

	
	    ՀՀ վարչապետի 22.02.2012թ. N153-Ն որոշմամբ հաստատված ՀՕ-305-Ն օրենքի կիրարկումն ապահովող միջոցառումների ցանկի 16-րդ կետով նախատեսված է ներկայացնել <<Փրկարարական ծառայողներին և նրանց ընտանիքի անդամներին անվճար բժշկական օգնության ցուցաբերման կարգն ու պայմանները սահմանելու մասին>> ՀՀ կառավարության որոշման նախագիծը: Սակայն անհրաժեշտություն է առաջացել փոփոխություն կատարել նաև Հայաստանի Հանրապետության 2004 թվականի մարտի 4-ի N318-Ն որոշման մեջ, որովհետև այդ որոշման մեջ ամրագրված է այլևս գոյություն չունեցող ՀՀ կառավարությանն առընթեր արտակարգ իրավիճակների վարչությունը, իսկ ՀՀ ԿԱ արտակարգ իրավիճակների վարչության լուծարման հետ միաժամանակ, այդ մարմնի զինծառայողները վերաորակավորվել են փրկարարական ծառայողների:

Այդ իսկ պատճառով ներկայացվում է <<Փրկարարական ծառայողներին և նրանց ընտանիքի անդամներին անվճար բժշկական օգնության ցուցաբերման կարգը և պայմանները սահմանելու ու Հայաստանի Հանրապետության 2004 թվականի մարտի 4-ի N318-Ն որոշման մեջ փոփոխություն և լրացումներ կատարելու մասին>> Հայաստանի Հանրապետության կառավարության որոշման նախագիծ, որով կանոնակարգվում է փրկարարական ծառայողների և նրանց ընտանիքների անդամների, փրկարարական ծառայության կենսաթոշակառուների ու ծառայության ընթացքում զոհված (մահացած) ծառայողների ընտանիքների անդամների (այսուհետ` փրկարարական ծառայողներ) հետազոտման, բուժման և այլ անհրաժեշտ բժշկական օգնություն ցույց տալու կարգը և պայմանները:

	5.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է ՀՀ արտակարգ իրավիճակների նախարարության կողմից, մշակման գործընթացում այլ ինստիտուտները և անձինք չեն ներգրավվել:

	6.
	Ակնկալվող արդյունքը

	
	Նախագծի ընդունման արդյունքում կապահովվի առանց ՀՀ պետական բյուջեի միջոցների հատկացումների 2012 թվականին ստեղծված ՀՀ ԱԻՆ պոլիկլինիկայում փրկարարական ծառայողների բուժօգնությունը և  կապահովվի ՀՀ ԱԻՆ բուժհաստատության գործունեությունն ու  2012 թվականի հունվարի 7-ին ուժի մեջ մտած  ՀՕ-305-Ն օրենքի կիրարկումը:

	ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 

	
	Սույն նախագծի ընդունմամբ այլ իրավական ակտեր ընդունման անհրաժեշտության չի առաջանում: 

	
	Միջազգային պայմանագրերով ստանձնած պարտավորությունների հետ համապատասխանությունը – համապատասխանում է ստանձնած պարտավորություններին

	ՏԵՂԵԿԱՆՔ

Հասարակության մասնակցության մասին

	
	Նախագիծը հասարակության քննարկմանը դրված չի եղել:

	ՏԵՂԵԿԱՆՔ
Պետական բյուջեում կամ տեղական ինքնակառավարման մարմինների բյուջեների վրա ազդեցության

	
	Սույն որոշման նախագծի ընդունումը Հայաստանի Հանրապետության պետական բյուջեի եկամուտներում և ծախսերում ավելացում կամ նվազեցում, ինչպես նաև լրացուցիչ ֆինանսական միջոցների անհրաժեշտություն չի առաջացնում:

ՆԱԽԱՐԱՐ                                                                             Ա. ԵՐԻՑՅԱՆ

